
ਦੁਰਾ-ਚਾਰ ਇਹ ਸ਼ਹਿਰਾਂ ਦੇ ਲੁਗੜਾਂ ਦਾ,

ਸਾਰੇ ਸ਼ਹਿਰਾਂ ਦੇ ਸੁਖਾਂ ਨੂੰ ਰੱਦ ਜਾਵੇ।

ਭਲੇਮਾਣਸੀ ਪਿੰਡਾਂ ਦੀ ਵੇਖੀਏ ਤਾਂ,

ਟੋਟਲ ਚੰਗੀਆਂ ਗੱਲਾਂ ਦਾ ਵਧ ਜਾਵੇ।



ਚੰਗਾ ਵੇਖਿਆ ਕੀ ਸੀ ਖ਼ਾਲਸੇ ਨੇ,

ਕਾਲਜ ਸ਼ਹਿਰ ਤੋਂ ਬਾਹਰ ਬਣਾ ਦਿਤਾ।

ਕਿਉਂ ਨਾ ਹੋਰਾਂ ਸਕੂਲਾਂ ਦੇ ਵਾਂਗ ਕੋਠਾ,

ਗੰਦੇ ਨਾਲੇ ਦੇ ਕੋਲ ਚੜ੍ਹਾ ਦਿਤਾ? 

ਤਿੰਨ ਮੀਲ ਬਣਾ ਕੇ ਦੂਰ ਸ਼ਹਿਰੋਂ,

ਨੂੰ ਐਵੇਂ ਟਾਂਗੇ ਦਾ ਖ਼ਰਚ ਵਧਾ ਦਿਤਾ।

ਮੈਂ ਤਾਂ ਆਖਸੀਂ ਕਿਸੇ ਬਣਾਣ ਵਾਲੇ,

ਪੇਂਡੂ ਜੀਵਨ ਦਾ ਨਕਸ਼ਾ ਦਿਖਾ ਦਿਤਾ।



ਵਿਦਵਾਨਾਂ ਦੇ ਜੇ ਕਰ ਸਵਾਲ ਪੁੱਛੋ,

ਵੇਖੋ ਫੋਲ ਕੇ ਕਾਲਜ ਰਜਿਸਟਰਾਂ ਤੋਂ।

ਸਾਦੇ ਪੇਂਡੂਆਂ ਦੀ ਗਿਣਤੀ ਵੱਧ ਹੋਈ,

ਇਨ੍ਹਾਂ ਸ਼ਹਿਰੀਆਂ ਬਾਬੂਆਂ, ਮਿਸਟਰਾਂ ਤੋਂ।



ਭਰੇ ਹੋਸਟਲ ਪਏ ਨੇ ਪੇਂਡੂਆਂ ਦੇ,

ਸਾਰੇ ਕਾਲਜ ਦੇ ਵਿਚ ਬਲਵਾਨ ਪੇਂਡੂ।

ਕੋਈ ਸ਼ਹਿਰੀਆ ਖੇਡਦਾ ਦਿਸਦਾ ਨਹੀਂ,

ਹਰ ਇਕ ਖੇਡ ਦੇ ਬਣੇ ਕਪਤਾਨ ਪੇਂਡੂ।

ਅਜੇ ਕਲ ਦੀ ਗਲ ਹੈ, ਵਿਚ ਖੇਡਾਂ,

ਮੈਡਲ ਜਿਤ ਲੈ ਗਏ ਜਵਾਨ ਪੇਂਡੂ।

